
bareng dengen itoe kadengeran soeara tongtong ketjil jang dipaloe dengen gentjer, dan ampir sasa'at itoe djoega, anak -anak panah jang seperti oedjan lebatnja menjamber ka itoe djoeroesan genteng, dimana Boe Beng Hiap Kek baroe sadja bisa berdiri dengen djedjak. Djika itoe oedjan anak panah datengnja begitoe tjepet dan tida terdoega, tapi gerakannja Boe Beng Hiap Kek ada terlebih tjepet lagi, sabegitoe lekas ia denger soearanja itoe tongtong ketjil jang dipaloe dengen lantes ia soeda tjaboet pedangnja dan poeter di sakoedjoer badannja sebagi djoega titiran, hingga tjoema keliatan sadja satoe goendoekan sinar poetih jang menoetoepin badannja, sedeng sasoeatoe anak panah jang dateng deket pada itoe sinar poetih, semoeanja pada djatoh terpental ka atas genteng, sebagi djoega kena tertahan oleh satoe tameng wadja.

Kira saprapat djam lamanja itoe kawanan oppas dengen dikapalai oleh Tjeng Sian, melepasken anak panah ka djoeroesannja Boe Beng Hiap Kek, tapi tida ada satoe jang bisa mengenaken, dan achirnja persediahan anak panah poen soeda abis, hingga itoe penjerangan tida bisa dilandjoetken. Boe Beng Hiap Kek poen lantes brentiken iapoenja gerakan pedang, dan dalem sakedjapan mata itoe sinar poetih mendadak linjap, dan kombali keliatan ia itoe poenja potongan toeboe jang tinggi langsing, sedeng iapoenja seantero badan tjoema keliatan sadja petahan item, tapi tida bisa tertampak iapoenja moeka bagimana romannja.

„He, kawanan andjing pohtie jang tjoema bisa menjoesahken sadja pada rahajat, berseroeh itoe tetamoe malem, „dan kaoe orang kawanan begal jang kedjam, liat sadja tjonto, kaoe orang poenja kontjo, jang sekarang menggletak di itoe lataran. Kaloe sadja

